
Wěmata 2 

Xónusɔ́ɖóte 

È nɔ ji mɛ bɔ è nɔ húzú vǐ Mawu tɔn gbɔn nǔɖiɖi mɛ. Mawuxó ɔ́ wɛ ka nɔ 

wa nǔjiwǔ mɔ̌hunkɔ́tɔn. Mi nú má sɛ sin xwe nú nǔxixa we élɔ́ lɛ́ɛ : 

Xó ɔ́ kó ɖo gbɛ ɔ́ mɛ; é jí wɛ è blǒ gbɛ ɔ́ gbɔn cóbɔ gbɛtɔ́ lɛ́ɛ ka tunwun 

i ǎ. É wá mɛ tɔn lɛ́ɛ gɔ́n, bɔ mɛ tɔn lɛ́ɛ ka yí i ǎ. Nǔ ɖo mɔ̌ có mɛɖé lɛ́ɛ 

ka yí i, bó ɖi nǔ n'i. É ná acɛ mɛ énɛ́ lɛ́ɛ, nú yě ná húzú Mawu ví. Yě 

nyí vǐ gbɔn hun gbla mɛ ǎ; yě ká nyí vǐ gbɔn jlǒ agbaza tɔn gbla mɛ 

ǎ; yě ká nyí vǐ gbɔn gbɛtɔ́ sín jlǒ gbla mɛ ǎ; lo ɔ́, Mawu wɛ nyí Tɔ́ nú 

yě. Nǔgbó ɔ́, mi vɔ́ jɔ; é ka nyí nǔkún e nɔ kú ɔ́ jí wɛ mi vɔ́ jɔ gbɔn ǎ; 

lo ɔ́, nǔkún e ma nɔ kú ǎ ɔ́ jí wɛ mi vɔ́ jɔ gbɔn; xó gbɛɖe, xó mavɔ 

mavɔ Mawu tɔn ɔ́ wɛ zɔ́n bɔ mi vɔ́ jɔ (Jǎan 1.10-13 ; 1 Piyɛ́ɛ 1.23). 

Xixamɛ 1 

Hǔn, hwi vǐ ce ɔ́, mɔ hlɔ̌nhlɔ́n ɖo fɛ́nú e mǐ ɖó, ɖo bǔ e mǐ ɖe xá Klísu 

Jezu ɔ́ mɛ (2 Timɔtée 2.1).  

Mɛsɛ́dó Pɔ́lu kpoɖo nǔ kplɔ́n Timɔtée. É nɔ́ ylɔ́ ɛ ɖɔ vǐ émítɔn. Nǔgbo ɔ́, vǐ 

tɔn wɛ Timɔtée nyí ɖo gbigbɔmɛ. Timɔtée yí Mawuxó se hwenu e Pɔ́lu yi 

tomɛ nukɔntɔn ɖo fí e è ji Timɔtée ɖe é (Lisitlu). 

Bɔdéwu ɔ́, hwenu e Pɔ́lu yi tomɛ wegɔ́ ɔ́, é kplá Timɔtée bɔ é húzú deví 

n’i. Timɔtée nɔ ɖɔ xó nú Timɔtée kpo wǎnyíyí kpó lě e tɔ́ ɖé nɔ́ ɖɔ xó nú vǐ 

tɔn gbɔn é. 



Xixamɛ 2 

Nǔ e un ɖɔ, bɔ a se ɖo kúnnuɖetɔ́ gěgé nukɔn ɔ́, sɔ́ dó así nú mɛ e 

wú è ɖeji dó, bɔ yě lɔ ná sixú kplɔ́n mɛɖěvo lɛ́ɛ é (2 Timothée 2.2).  

Pɔ́lu ɖɔ kúkan ɖě jɛ ɖě gúdó ɛnɛ (4) xó ɖo fí. Lo ɔ́ kangbɛdónǔwú ɖé xó ɖɔ́ 

wɛ é ɖe. Kangbɛdónǔwú énɛ́ ɔ́ kó bɛ́ sín Jezu jí bó ká ɖó ná nɔ te gbeɖé 

ǎ. 

Nǔ e ɖo te kpɔ́n Pɔ́lu ɔ́ myá nukún n’i ǎ. Sɔmɛ agun tɔn wɛ myá nukún n’i. 

Ɖó é kó tunwun ɖɔ émí ja kúkú gbé wútu ɔ́, é jló ná ɖó ganjɛwú ɖɔ mɛɖěvo 

lɛ́ɛ ná gbɛ kan dó azɔ̌ ɔ́ nú ; nǔnyawli tɔn wɛ nyí ɖɔ è ní gbɛ kan dó azɔ̌ 

Mawu tɔn nú dandan. 

Pɔ́lu gɔ́n wɛ Timɔtée yí nǔkplɔ́nmɛ ɖe. Nǔ e é se sín gɔn tɔn lɛ́ɛ ɔ́, mɛɖěvo 

lɛ́ɛ tɛ ɖɛ̌ jí. Mɛ énɛ́ lɛ́ɛ wɛ nyí Banabasi, Silasi, Luki kpó mɛsɛ́dó Klísu tɔn 

lɛ́ɛ kpó. Din ɔ́, éyɛ́ wɛ ɖó ná kplɔ́n nǔ énɛ́ lɛ́ɛ bǐ mɛɖěvo lɛ́ɛ, mɛ e è hɛn è 

na ɖe ji dó yě wú lɛ́ɛ. É ná kplɔ́n yě nǔgbo e ɖo nǔɖiɖi ɖíɖó nú Klísu mɛ lɛ́ɛ 

kpó nǔgbo e ɖo Mawuxó ɔ́ mɛ lɛ́ɛ bǐ kpó. 

Xixamɛ 3-4 

Ji ya e nyí towe ɔ́ ahwanfuntɔ́ ɖagbe Klísu Jezu tɔn ɖɔhun. Ényí 

ahwanfuntɔ́ e ɖo ahwangbénu ɔ́ ɖě jló na nyɔ́ ɖo gǎn tɔn sí ɔ́, é nɔ bɛ́ 

gbɛmɛ kpaa sín nǔ lɛ́ɛ dó hǔn mɛ ǎ (2 Timɔtée 2.3-4).  

Klísɛntɔ́ sín gbɛ ɔ́, ahwangbénu wɛ. Ahwan ɖé wɛ bɔ è nɔ fun kpanta nǔ 

atɔn : nukɔntɔn ɔ́, è nɔ fun i kpanta ayǐhɔ́n e gbɛ́ Klísu é, wegɔ́ ɔ́ kpanta 

hwɛhutɔ́ sín ninɔmɛ mǐtɔn bɔ atɔngɔ́ ɔ́ kpanta Awǒvi kpó ablumɛ sín 

hlɔ̌nhlɔ̌n tɔn lɛ́ɛ kpó. 

Xixamɛ 5 

Wezunkántɔ́ e yi agbahwlɛ́nhwlɛ́n tɛnmɛ ɔ́ ma kán wezun lě e sɛ́n ɔ́ 

zɔ́n gbɔn ɔ́ ǎ ɔ́, é sixú mɔ ɖuɖéjígbákún yí ǎ (2 Timɔtée 2.5).  

Pɔ́lu ko zé Klísusinsɛn jlɛ́ dó ahwanfunfun wú. Din ɔ́, agbahwlɛ́nhwlɛ́n wú 

wɛ é zé jlɛ́ dó. Azɔn mɔkṕn wɛ Pɔ́lu jlɛ́ nǔ dó nǔ wú gbɔn mɔ̌. É ɖɔ : Ényí 

wezunkántɔ́ ma kán wezun lě e sɛ́n ɔ́ zɔ́n gbɔn ǎ ɔ́, é sixú mɔ ɖuɖéjígbákún 

yí ǎ. Nǔ tají we (2) è ka ɖó ná bló cóbó mɔ ɖuɖéjígbákún yí : 



- Jɛ nukɔn ɔ́ wezunkántɔ́ ɔ́ ɖó ná ván kan bo kán we ganjí. 

Mɛ ce lɛ́ɛ mi, e m nyi Solu wɛ é nɔ nyi ɖayi ǎ? Bɔ din ɔ e wa huzu Pɔlu ǎ ? 

Pɔ́lu jló ná sɔ́ Klísusɛntɔ́ sín gbɛ tɔn da ayihun ɖebu ǎ!  

Ɖo fí ɖěvo ɔ́ é wlán ɖɔ : 

Énɛ́ ɔ́, un ɖo wezun jí xwe nǔ e ba wɛ un ɖe ɔ́ kɔn, bó ná dó mɔ ajɔ e 

Mawu ylɔ́ mǐ sín sɛ́xwé ɖɔ mǐ ná yí gbɔn Klísu Jezu jí ɔ́ yí. (Filípunu 

3.14).  

- Wegɔ́ ɔ́, wezunkántɔ́ ɔ́ ɖó ná kán wezun lě e agbahwlɛ́nhwlɛ́n ɔ́ sín 

sɛ́n zɔ́n gbɔn é. 

Xixamɛ 6 

Glesi e wa azɔ̌, bó jɛ dɛ̌n ɔ́ wɛ ɖó ná nyí mɛ nukɔntɔn e ná yí nukún e 

nyí étɔn é (2 Timɔtée 2.6).  

Pɔ́lu sɔ́ gbɛtɔ́ gbigbɔmɛ tɔn jlɛ́ dó ahwanfuntɔ́ kpó wezunkántɔ́ kpó wú. Din 

ɔ́ é sɔ́ ɛ jlɛ́ dó glesi wú. Mɛ e ɖo gle lɛ wɛ ɔ́ nɔ́ ɖó nukún ɖɔ émí wɛ ná nyí 

mɛ nukɔntɔn e ná ɖu le tɔn é. Nǔ ɖo ganji ka wɛ. Glesi fɔnlínnɔ ná mɔ nǔɖé 

ǎ! Klísusɛntɔ́ fɔnlínnɔ ɔ́, nǔ wa dó éɖé wú wɛ é ɖe tawun! 

Xixamɛ 7 

Lin tamɛ dó nǔ e ɖɔ wɛ un ɖe ɔ́ wú, ɖó Aklúnɔ ná nukúnnú-mɔjɛnǔmɛ 

we, bónú a nǎ sixú mɔ nukúnnú jɛ bǐ wú (2 Timɔtée 2.7).  

Azɔ̌ e xó wɛ Pɔ́lu ɖɔ bo dó jlɛ́ nǔ dó nǔ wú lɛ́ɛ bǐ wɛ nɔ byɔ́ gǎn dídó kpó 

mɛɖéé dó sá vɔ̌. Yě ɖe vǐvɛ́núdídó ɖo wǔvɛ mɛ xlɛ́. Yě ɖe xlɛ́ ɖɔ ényí è jlo 

ná mɔ ajɔ yí ɔ́, è ɖo ná zé mɛɖée bǐ jó nú azɔ̌ ma vɔ́ da. 

É nɔ́ víví nú nǔkplɔ́nmɛtɔ́ hwenu e mɛ e kplɔ́n nǔ wɛ é ɖe lɛ́ɛ ɖo ɖagbe mɔ 

yí sín mɛ wɛ ɔ́. 

Xixamɛ 8 

Flín Klísu Jezu Davídi ví e Mawu fɔ́n sín kú, lě e Wɛn Ɖagbe e un jlá ɔ́ 

ɖɔ gbɔn é (2 Timɔtée 2.8). 



Ɖo fí ɔ́, Pɔ́lu ɖɔ nú Timɔtée ɖɔ :  

Ényí a sɔ́ nukún towe ɖó Klísu jí hwenu e è na ɖo ya dó nú we wɛ ɔ́, a ná 

mɔ akɔ́nkpinkpan, hlɔ̌nhlɔ̌n dó dó vǐvɛ́nú ɖo azɔ̌ ɔ́ mɛ. Nɔ flín mɛ e Klísu 

nyí é kpó lě e é zán gbɛ tɔn gbɔn é. 

Xixamɛ 9 

Wɛn Ɖagbe énɛ́ wú wɛ un ɖo ya ji wɛ káká bɔ è dǒ wlɔ mì nǔ nyanya 

ɖé wɛ un wa ɖɔhun; Mawuxó ɔ́ ka ɖo wlɔ mɛ ǎ (2 Timɔtée 2.9).  

Pɔ́lu nyí Hlɔ̌manu bo ɖó xomɛ ɖé ǎ có ɔ́, è wa nǔ xá ɛ ɖi ajotɔ́ wɛ é nyí 

ɖɔhun. Lo ɔ́, nylá nu ɖó è ɖo afún tá ɛ wú ǎ ; é zán gbɔn xó élɔ́ Piyɛ́ɛ ɖɔ é 

jí : 

Đó ényí nǔ wɛ mi wa nyi do, bɔ è ɖo mi xo wɛ, bɔ mi dɛ ɖ'é nu ɔ́, le tɛ́ 

wɛ ɖ'é mɛ nú mi? Lo ɔ́, nú mi wa nǔ ɖagbe bɔ è dǒ ya nú mi, bɔ mi dɛ 

ɖ'é nu ɔ́, nǔ ɖagbe wɛ é nyí ɖo Mawu nukún mɛ. Nǔ e Mawu ylɔ́ mi na 

é nɛ́; ɖó Klísu ɖésúnɔ ji ya dó ta mitɔn mɛ, bó jó xlɛ́ tɔn nyi ayǐ nú mi, 

bónú mi ná zé afɔ dó afɔdo tɔn lɛ́ɛ mɛ. (1 Piyɛ́ɛ 2.20-21)  

Mawuxó ɔ́ ɖo kan mɛ gbeɖé ǎ.  

Xixamɛ 10-13 

Énɛ́ wú wɛ un nɔ dɛ ɖo nǔ bǐ nu, ɖó mɛ e Mawu cyán lɛ́ɛ wú, bónú yě 

lɔ ná sixú mɔ hwlɛngán e ɖo Klísu Jezu mɛ ɔ́ kpódó susu maɖókpodó 

kpó yí. Xó nǔgbó ɖokpó ɖíe: “Ényí mǐ kú xá ɛ ɔ́, mǐ ná lɛ́ wá nɔ gbɛ xá 

ɛ. Ényí mǐ syɛ́nlǐn ɔ́, mǐ ná ɖu axɔ́sú xá ɛ. Ényí mǐ gbɛ́ ɖɔ mǐ kún 

tunwun i ó ɔ́, élɔ́ ná gbɛ́ ɖɔ émí kún tunwun mǐ ó. Ényí mǐ ma nɔ gbejí 

ǎ ɔ́, éyɛ́ ɖo gbejí tɛgbɛ; ɖó é sixú gbɛ́ ɖɔ émí kún nyí nǔ e émí nyí ɔ́ ó 

ǎ.” (2 Timɔtée 2.10).  

Ɖó Jezu ɖo gbɛ kpó susu kpó ɖo aɖisíxwé Mawu tɔn bɔ xó tɔn ma ka ɖo 

bǐblá ǎ wú ɔ́,  Pɔ́lu ɖo didɛ ɖo wǔvɛ lɛ́ɛ mɛ wɛ. Ényí é wá ɖo kú donu ɖo 

gankpámɛ din ɔ́, é lá Wɛn ɖagbe ɔ́ nú hwlɛ́ngán mɛ e ma yí Mawuxó se ǎ 

lɛ́ɛ tɔn wú wɛ. Ɖo nǔxixa ɖěvo mɛ ɔ́ é ɖɔ : 

Đó lě e Mawuxówéma ɔ́ ɖɔ gbɔn ɔ́: “Mɛɖěbǔ ylɔ́ Aklúnɔ sín nyǐkɔ ɔ́, 

mɛ ɔ́ ná gán.” Lo ɔ́, ényí mɛ lɛ́ɛ ma ɖi nǔ n'i ǎ ɔ́, nɛ̌ yě ka ná xomlá ɛ 



gbɔn? Ényí è ma ɖɔ xó tɔn bɔ yě se ǎ ɔ́, nɛ̌ yě ka ná ɖi nǔ n'i gbɔn? 

Ényí mɛɖé ma jlá xó tɔn ǎ ɔ́, nɛ̌ yě ka ná se xó tɔn gbɔn? (Hlɔ̌manu 

10.13-14).  

É ɖo tají ɖɔ Mawuxóɖɔtɔ́ lɛ́ɛ ɖó ná tíin. Mɛ e è na hwlɛ́n gán lɛ́ɛ ná mɔ gbɛ 

mavɔmavɔ kpó susu kpó. Lo ɔ́ è ɖo ná ɖo gbesisɔ mɛ bo ná ji ya ɖó Klísu 

tamɛ. Nǔxixa ɖěvo mɛ ɔ́, Pɔ́lu wlán xó élɔ́ : 

Ée é nyí ɖɔ vǐ tɔn wɛ mǐ nyí é ɔ́, mǐ ná ɖó mǐmá ɖo ɖagbe e é sɔ́ ɖ'ayǐ 

nú togun tɔn ɔ́ mɛ, bó ná lɛ́ ɖó ɖagbe énɛ́ xá Klísu. Đó ényí mǐ ji ya xá 

Klísu ɔ́, mǐ ná lɛ́ ɖó mǐmá ɖo susu tɔn mɛ (Hlɔ̌manu 8.17).  


